
Lecture 8
	ການໂຄສະນາເຜີຍແຜ່ກົດໝາຍຜ່ານການທົດສອບຄວາມຮູ້ດ້ານກົດໝາຍ

	Advertising by the law examination


1. ຄວາມໝາຍ

ການໂຄສະນາເຜີຍແຜ່ກົດໝາຍ ຫຼື ນິຕິກຳ ຜ່ານການທົດສອບຄວາມຮູ້ດ້ານກົດໝາຍ ແມ່ນການຈັດກິດຈະກຳຕ່າງໆ ເພື່ອທົດສອບຄວາມຮູ້ດ້ານກົດໝາຍ ໂດຍອົງການຈັດຕັ້ງຂອງລັດ,​ ອົງການຈັດຕັ້ງສັງຄົມ ແລະ ເອກະຊົນ ຊຶ່ງໃຫ້ຜູ້ທີ່ມີຄວາມສົນໃຈ ຕອບເປັນລາຍລັກອັກສອນ ຫຼື ປາກເປົ່າ ກ່ຽວກັບກົດໝາຍໃດໜຶ່ງ ແນໃສ່ຊຸກຍູ້, ສົ່ງເສີມ ຄວາມຮັບຮູ້ ແລະ ຄວາມເຂົ້າໃຈກ່ຽວກັບກົດໝາຍ ໃຫ້ແກ່ພົນລະເມືອງ
.

ສະນັ້ນ, ຈຶ່ງສາມາດເວົ້າໄດ້ວ່າ ການໂຄສະນາເຜີຍແຜ່ກົດໝາຍຜ່ານການທົດສອບຄວາມຮູ້ດ້ານການໝາຍ ແມ່ນຮູບການໂຄສະນາເຜີຍແຜ່ກົດໝາຍໂດຍອີງໃສ່ເອົາເປົ້າໝາຍທີ່ຕ້ອງການເປັນຫຼັກໃນການສະແດງຄໍາຄິດເຫັນ ຫຼື ການຊອກຮູ້ເຂົ້າໃຈກົດໝາຍ, ສ້າງຄວາມກະຕືລືລົ້ນໃຫ້ຜູ້ຟັງເປັນເຈົ້ການໃນການຊອກຮູ້ ແລະ ທຳຄວາມເຂົ້າໃຈກົດ    ໝາຍດ້ວຍຕົນເອງ, ຜ່ານການປະຕິບັດກິດຈະກຳຕ່າງໆໃນການທົດສອບຄວາມຮູ້ດ້ານກົດໝາຍສາມາດປະເມີນໄດ້ຄວາມຮັບຮູ້ ແລະ ເຂົ້າໃຈກົດໝາຍຈາກຜູ້ໄດ້ຮັບການທົດສອບຄວາມຮູ້ທາງດ້ານກົດໝາຍ.
2. 
ຄວາມສຳຄັນ ແລະ ຈຸດປະສົງ
ການ​ທົດສອບຄວາມ​ຮູ້​ກົດໝາຍ ແມ່ນ​ຮູບ​ການ​ເສັງ​ທີ່​ທາງ​ອົງ​ການ​ຈັດ​ຕັ້ງ​ຂອງ​ລັດ​ເປັນ​ຜູ້​ຈັດ​ຕັ້ງ​ຂຶ້ນ​ແນ​ໃສ່​ລະ​ດົມ​, ສົ່ງ​ເສີມ​, ຍົກ​ສູງ​ຄວາມ​ຮັບ​ຮູ້​, ຄວາມ​ເຂົ້າ​ໃຈ​ກ່ຽວ​ກັບ​ກົດໝາຍ​, ຍົກ​ສູງ​ລະ​ດັບ​ວິ​ຊາ​ສະ​ເພາະ​ຂອງ​ເປົ້າໝາຍ ແລະ ​ສະ​ຕິ​ກົດໝາຍຂອງ​ພົນ​ລະ​ເມືອງ​ເວົ້າ​ລວມ​.ການສອບ​ເສັງ​ຊອກ​ຮູ້​ກົດໝາຍແມ່ນໜຶ່ງໃນ​ບັນ​ດາ​ການ​ເຄື່ອນ​ໄຫວ​ໂຄ​ສະ​ນາ​ເຜີຍ​ແຜ່​ນິຕິກຳ​, ແມ່ນ​ຂົວ​ຕໍ່​ໃນ​ການນຳເອົາ​ເນື້ອ​ໃນ​ຕ່າງໆ​ຂອງ​ກົດໝາຍເຂົ້າ​ສູ່​ຊີ​ວິດ​ສັງ​ຄົມ​, ແມ່ນ​ຮູບ​ການ​ຮ່ວມ​ຊີ​ວິດ​ວັດ​ທະ​ນະທຳກົດໝາຍທີ່​ມີ​ຄວາມ​ດູດ​ດື່ມ ​ແລະ​ ມີ​ປະ​ສິດ​ທິ​ພາບ​. 
ການທົດສອບຄວາມຮູ້ດ້ານກົດໝາຍ ແມ່ນໜຶ່ງໃນບັນດາຮູບການໂຄສະນາເຜີຍແຜ່ນິຕິກຳທີ່ມີຄວາມສຳ ຄັນ ເພື່ອສ້າງຂະບວນການທີ່ດຶງດູດ ແລະ ຫັນປ່ຽນແນວຄິດໃຫ້ພົນລະເມືອງຫັນມາສົນໃຈຂະບວນການເຜີຍ ແຜ່ນິຕິກຳ ພ້ອມທັງເປັນການປະເມີນຄວາມຮັບຮູ້ດ້ານກົດໝາຍຂອງພົນລະເມືອງແຕ່ລະໄລຍະ.
ບົດ​ບາດ​ສຳຄັນ​ຂອງການ​ທົດສອບຄວາມ​ຮູ້​ກົດໝາຍແມ່ນໜຶ່ງໃນ​ບັນ​ດາ​ຮູບ​ການ​, ມາດ​ຕະ​ການ​ໂຄ​ສະ​ນາ​, ເຜີຍ​ແຜ່​ນິຕິກຳທີ່​ດຶງ​ດູດ​ຄວາມ​ສົນ​ໃຈ​, ມີ​ປະ​ສິດ​ທິ​ຜົນ​ສູງ​ ແລະ ​ຖືກນຳໃຊ້​ຫຼາຍ
​. 
ດັ່ງນັ້ນ, ຈຶ່ງພໍສັງລວມໄດ້ວ່າ ຄວາມສຳຄັນໃນການໂຄສະນາເຜີຍແຜ່ກົດໝາຍ ຜ່ານການທົດສອບຄວາມຮູ້ດ້ານກົດໝາຍ ມີຄວາມສຳຄັນດັ່ງນີ້:
· ສ້າງຄວາມກະຕືລືລົ້ນໃຫ້ທຸກເປົ້າໝາຍເອົາໃຈໃສ່ເປັນເຈົ້າການໃນການຊອກຮູ້ກົດໝາຍດ້ວຍຕົນເອງ;
· ສາມາດປະເມີນຄວາມຮັບຮູ້ທາງດ້ານກົດໝາຍຂອງປະຊາຊົນຢ່າງມີວິທະຍາສາດ;
· ສ້າງຄວາມດຶງດູດ ແລະ ສົນໃຈໃຫ້ປະຊາຊົນຢາກຮູ້ຢາກເຫັນບັນດາເນື້ອໃນຂໍ້ກຳນົດຂອງກົດໝາຍ.
ຈຸດປະສົງຕົ້ນຕໍໃນການໂຄສະນາເຜີຍແຜ່ກົດໝາຍຜ່ານການທົດສອບຄວາມຮູ້ດ້ານກົດໝາຍແມ່ນ:
1) ເພື່ອໂຄສະນາເຜີຍແຜ່ກົດໝາຍ, ນິຕິກຳໃຕ້ກົດໝາຍໃດໜຶ່ງ ແບບສະເພາະ ເຈາະຈົງ;

2)  ເປີດໂອກາດໃຫ້ຜູ້ເຂົ້າຮ່ວມ ໄດ້ມີສ່ວນຮ່ວມ ກ່ຽວກັບກິດຈະກຳຖາມ-ຕອບ ຕໍ່ກັບເນື້ອໃນກົດໝາຍ, ນິ ຕິກຳໃຕ້ກົດໝາຍ ທີ່ນຳໄປເຜີຍແຜ່;

3)  ທົດສອບ, ປະເມີນຄວາມຮັບຮູ້, ເຂົ້າໃຈ ຂອງຜູ້ເຂົ້າຮ່ວມກິດຈະກຳ.
3. ເປົ້າໝາຍການ​ໂຄ​ສະ​ນາ​ຂອງ​ການສອບ​ເສັງ​ຄວາມຮູ້​ດ້ານກົດໝາຍ​
ແລ້ວ​ແຕ່​ຈຸດ​ປະ​ສົງ​, ຄວາມ​ຕ້ອງ​ການ​, ຂອບ​ເຂດ​, ຮູບການ​ຂອງ​ການ​ເສັງ ​ແລະ ​ສະ​ພາບ​ເງື່ອນ​ໄຂ​ຕົວ​ຈິງ​ເປົ້າໝາຍການ​ໂຄ​ສະ​ນາ​ຂອງ​ການສອບ​ເສັງ​ຄວາມ​ຮູ້ດ້ານກົດໝາຍ ເບິ່ງ​ລວມ​ແລ້ວ​ມີ 2 ກຸ່ມ​ຕົ້ນ​ຄື​ ຜູ້​ເຂົ້າ​ເສັງ ​ແລະ ​ຜູ້​ຕິດ​ຕາມ​ການ​ເສັງ​. 
3.1. ຜູ້​ເຂົ້າ​ເສັງ​
ຜູ້​ເຂົ້າ​ເສັງ​ແມ່ນ​ຜູ້​ທີ່​ມີ​ຄວາມ​ຕ້ອງ​ການ​ຊອກ​ຮູ້​ກົດໝາຍຊຶ່ງ​ປະ​ກອບ​ມີ​: ພະ​ນັກ​ງານ​-ລັດ​ຖະ​ກອນ​,ກຳມະ​ກອນ​, ຊາວ​ກະ​ສິ​ກອນ​, ປັນ​ຍາ​ຊົນ ​ແລະ​ ຊາວ​ຜູ້​ອອກ​ແຮງ​ງານ​ອື່ນໆ. ​ນອກ​ນີ້​ກໍ່​ຍິງ​ມີ​ທະ​ຫານ​, ຕຳ​ຫຼວດ​, ນັກ​ຮຽນ​, ນັກ​ສຶກ​ສາ​, ນັກ​ໂທດ​, ຄົນ​ຕ່າງ​ປະ​ເທດ​ຊື່ງເຂົາ​ເຈົ້າ​ເປັນ​ຜູ້​ປະ​ຕິ​ບັດ​ເນື້ອ​ໃນ​ຂອງ​ການ​ສອບ​ເສັງ​ໂດຍ​ກົງ​ເຊັ່ນ​ ຕອບຄຳຖາມ​, ສະ​ແດງ​ຄວາມ​ຮັບ​ຮູ້​ຄວາມ​ເຂົ້າ​ໃຈ​ກົດໝາຍ ແລະ ​ຄວາມ​ສາ​ມາດ​ຂອງ​ຕົນ​ເອງ​ໃນ​ການນຳໃຊ້​ກົດໝາຍເຂົ້າ​ໃນ​ການ​ແກ້​ໄຂ​ສະ​ຖາ​ນະ​ການ​ຕ່າງໆ ​ທີ່​ເກີດ​ຂຶ້ນ​ຕົວ​ຈິງ​ໃນ​ການດຳລົງ​ຊີ​ວິດ​ປະຈຳວັນ (ດ້ວຍ​ການ​ຂຽນ​ ຫຼື​ ທາງ​ປາກ​ເປົ່າ​)​. ຄຽງ​ຄູ່​ກັນ​ນັ້ນ​, ຜູ້​ເຂົ້າ​ຮ່ວມ​ການ​ສອບ​ເສັງ​ຍັງ​ແມ່ນ​ຜູ້​ທີ່​ໃກ້​ຊິດ​ຕິດ​ແທດ​ກັບ​ຜູ້​ເຂົ້າ​ເສັງ​ເຊັ່ນ​ ອ້າຍ​ເອື້ອຍ​, ນ້ອງ​ຄີງ​, ພໍ່​, ແມ່​, ລູກ​, ຜົວ​, ເມຍ​, ເພື່ອນ​ຮ່ວມ​ງານ​, ບຸກ​ຄົນ​ໃກ້​ຄຽງ​, ໝູ່ເພື່ອນ ... ເຖິງ​ວ່າ​ເຂົາ​ເຈົ້າ​ບໍ່​ໄດ້​ປະ​ຕິ​ບັດ​ເນື້ອ​ໃນ​ຂອງ​ການ​ສອບ​ເສັງ​ໂດຍ​ກົງ​ແຕ່​ເຂົາ​ເຈົ້າ​ກໍ​ປະ​ກອບ​ສ່ວນ​ເຂົ້າ​ໃນ​ຜົນສຳເລັດ​ຂອງ​ການສອບ​ເສັງ​ຊອກ​ຮູ້​ກົດໝາຍ​. ບຸກ​ຄົນ​ເຫຼົ່າ​ນີ້​ກໍ​ມີ​ຄວາມ​ຕ້ອງ​ການ​ຊອກ​ຮູ້​ກົດໝາຍຄື​ກັນ​ກັບ​ຜູ້​ເຂົ້າ​ເສັງ, ​ແຕ່​ຍ້ອນ​ເຫດ​ຜົນ​ໃດໜຶ່ງ (ບໍ່​ຄົບ​ເງື່ອນ​ໄຂ​, ບໍ່​ມີ​ເວ​ລາ​, ຄວາມ​ຮູ້​ຈຳກັດ​, ຄິດ​ງໍ້​ ຫຼື ​ພຽງ​ແຕ່​ຢາກ​ສ້າງ​ເງື່ອນ​ໄຂ​ໃຫ້​ຄົນ​ໃກ້​ຊິດ​ຂອງ​ຕົນ​ເຂົ້າ​ເສັງ​ໂດຍ​ກົງ​ແລ້ວ​ກໍ​ພໍ​) ເຂົາ​ເຈົ້າ​ມີ​ແຕ່​ເຂົ້າ​ຮ່ວມ​ການ​ສອບ​ເສັງ​ໃນ​ຖາ​ນະ​ເປັນ​ຜູ້​ຊ່ວຍ​ເຫຼືອ​, ຜູ້​ສະໜັບສະໜູນ​, ເພື່ອນ​ຮ່ວມ​ງານ​, ເສ​ນາ​ທິ​ການ​ໃຫ້​ແກ່​ຜູ້​ເຂົ້າ​ເສັງ​ປະ​ຕິ​ບັດ​ການ​ສອບ​ເສັງ​. 
3.2. ຜູ້​ຕິດ​ຕາມ​ການ​ສອບເສັງ
​ແມ່ນ​ຜູ້​ທີ່​ມີ​ຄວາມ​ຮັບ​ຜິດ​ຊອບ​ຕິດ​ຕາມ​, ຄວບ​ຄຸມ​, ຊຸກ​ຍູ້​ ຫຼື ​ຈັດ​ຕັ້ງ​ການ​ສອບ​ເສັງ​, ແຕ່​ຍ້ອນ​ຄວາມ​ຢາກ​ຮູ້​ຢາກ​ເຫັນ​, ຍ້ອນ​ຄວາມ​ຕ້ອງ​ການ​ຊອກ​ຮູ້​ກົດໝາຍ​, ຕິດ​ຕາມ​ເພື່ອ​ຮູ້​, ເພື່ອ​ລະ​ດົມ​ກຳລັງ​ໃຈ​ຄົນ​ໃກ້​ຊິດ​, ເພື່ອ​ຮຽນ​ຮູ້​ປະ​ສົບ​ການ ... ເຂົາ​ເຈົ້າ​ຈຶ່ງ​ເຂົ້າ​ຮ່ວມ​ການ​ສອບ​ເສັງ​ໃນ​ຖາ​ນະ​ເປັນ​ຜູ້​ຕິດ​ຕາມ​. 
ວິ​ທີ​ຕິດ​ຕາມ​ການ​ສອບ​ເສັງ​ກໍ​ມີ​ຫຼາກ​ຫຼາຍ​ແລ້ວ​ແຕ່​ສະ​ພາບ​, ເງື່ອນ​ໄຂ​ຕົວ​ຈິງ​ແລະ ​ແຕ່​ລະ​ເປົ້າ​ໝາຍ​ລະ​ອຽດ​ເຊັ່ນ​ ຕິດ​ຕາມ​ຜ່ານ​ພາ​ຫະ​ນະ​ສື່​ມວນ​ຊົນ (ໂທລະ​ພາບ​, ວິ​ທະ​ຍຸ​, ໂທລະ​ໂຄ່ງ​, ໜັງສື​ພິມ​. ແຜ່ນ​ພັບ​, ຮູບ​ພາບ, ເວບໄຊ​.​)​, ຜ່ານ​ການ​ແລກ​ປ່ຽນ​ຄໍາ​ຄິດ​ຄໍາ​ເຫັນ​ການ​ໂຕ້​ເວທີ​ຖົກ​ຖຽງ​ກັບ​ຄົນ​ໃກ້​ຊິດ​, ເພື່ອນ​ຮ່ວມ​ງານ​, ໝູ່ເພື່ອນ .... ນີ້​ຄື​ເປົ້າໝາຍຂອງ​ການ​ໂຄ​ສະ​ນາ​ທີ່​ສໍາ​ຄັນ​ໃນ​ການ​ເສັງ​ຊອກ​ຮູ້​ກົດໝາຍ​, ຖ້າ​ການ​ເສັງ​ຫາກ​ດຶງ​ດູດ​ຜູ້​ເຂົ້າ​ຮ່ວມ​ຕິດ​ຕາມ​ຫຼາຍ​ເທົ່າ​ໃດ​ກໍ​ຈະ​ເຮັດ​ໃຫ້​ມີ​ຄວາມສຳເລັດ​ດີ ​ແລະ ​ມີປະສິດທິ​ຜົນ​ສູງ​ເທົ່າ​ນັ້ນ​.
4. ການສ້າງແຜນການ
4.1. ການກະກຽມ ແລະ ວາງແຜນເບື້ອງຕົ້ນ
ຄະນະຮັບຜິດຊອບ ຫຼື ພະນັກງານໂຄສະນາເຜີຍແຜ່ກົດໝາຍ ກ່ອນຈະຮ່າງແຜນໂຄສະນາເຜີຍແຜ່ກົດໝາຍຕ້ອງໄດ້ຄົ້ນຄວ້າຂໍ້ມູນເບື້ອງຕົ້ນ ດັ່ງນີ້:
- ກຳນົດຈຸດປະສົງ, ຄາດໝາຍ ຂອງການສອບເສັງ:​ຄະນະຮັບຜິດຊອບໃນການສ້າງແຜນການເບື້້ອງຕົ້ນຈະຕ້ອງເອົາໃຈໃສ່ໃນການກຳນົດຈຸດປະສົງຢ່າງມີໂລຊິກ, ພາວະວິໄສ ພ້ອມທັງຍົກໃຫ້ເຫັນຄາດໝາຍ ຫຼື ຜົນໄດ້ຮັບຈາກການສອບເສັງວ່າຈະໄດ້ຫຍັງແດ່? ເພື່ອເປັນພື້ນຖານໃນການກຳນົດເປົ້າໝາຍເຂົ້າຮ່ວມໃຫ້ສົມຄູ່ກັບຈຸດປະສົງ ແລະ ຄາດໝາຍ;
- ເປົ້າໝາຍທີ່ຈະເຂົ້າສອບເສັງ: ໃຫ້ກຳນົດໃຫ້ສອດຄ່ອງກັບຈຸດປະສົງ ແລະ ລະດັບຄາດໝາຍ, ຫຼີກລ້ຽງການກຳນົດເປົ້າໝາຍເຂົ້າຮ່ວມສອບເສັງທີ່ບໍ່ກ່ຽວກັບຂ້ອງກັບຈຸດປະສົງທີ່ຕ້ອງການ;
- ກຳນົດບຸກຄະລາກອນທີ່ຈະຈັດຕັ້ງປະຕິບັດ: ບຸກຄະລາກອນທີ່ຈະດຳເນີນການເຄື່ອນໄຫວຈັດຕັ້ງການສອບເສັງຕ້ອງໄດ້ກຳນົດໃຫ້ຈະແຈ້ງ ພ້ອມທັງແບ່ງຄວາມຮັບຜິດຊອບໄປຄຽງຄູ່ກັບແຕ່ລະຄົນທີ່ຮັບຜິດຊອບ;
- ເຄື່ອງມືຮັບໃຊ້: ເຄື່ອງມືຮັບໃຊ້ໃນການຈັດຕັ້ງການສອບເສັງ ເປັນຕົ້ນ: ບິ໋ກ, ສໍດຳ, ເຈ້ຍ...ຕ້ອງໄດ້ກະກຽມໃຫ້ແທດເໝາະກັບສະພາບການຕົວຈິງ;
- ງົບປະມານ: ເປັນປັດໃຈຫຼັກໃນການຈັດຕັ້ງການສອບເສັງ ຊຶ່ງຈະຕ້ອງກໍານົດເຂົ້າໃນແຜນການ:​ຄ່າໃຊ້ຈ່າຍໃຫ້ຜູ້ບັນຍາຍ ( ຖ້າມີ ), ຄ່າອຸປະກອນຮັບໃຊ້, ຄ່ານໍ້າດື່ມ ແລະ ອາຫານຫວ່າງ, ຄ່າເຊົ່າສະຖານທີ່,...;
- ເກັບກຳຂໍ້ມູນ ແລະ ວິເຄາະຂໍ້ມູນ: ຄະນະຮັບຜິດຊອບຕ້ອງແບ່ງຄວາມຮັບຜິດຊອບໃນການເກັບກຳຂໍ້ມູນ ພ້ອມທັງວິເຄາະບັນຫາຕ່າງໆທີ່ຕິດພັນໃນການໂຄສະນາເຜີຍແຜ່ກົດໝາຍຜ່ານການສອບເສັງກົດໝາຍ ຫຼື ທົດສອບຄວາມຮູ້ທາງດ້ານກົດໝາຍ;
- ສ້າງກົດລະບຽບກ່ຽວກັບການທົດສອບຄວາມຮູ້ດ້ານກົດໝາຍ:​ ການສ້າງກົດລະບຽບມີຄວາມສຳຄັນຍິ່ງ, ຖາ້ບໍ່ມີການສ້າງກົດລະບຽບຈະມີຄວາມສ່ຽງໃນການດຳເນີນໄປບໍ່ຖືກວິທີ ແລະ ຫຼັກການ;
- ອອກແບບເນື້ອໃນ, ວິທີການທົດສອບຄວາມຮູ້ດ້ານກົດໝາຍ: ຄະນະຮັບຜິດຊອບຈະກຳນົດເນື້ອໃນ, ວິທີການທົດສອບຄວາມຮູ້ດ້ານກົດໝາຍຕາມເນື້ອໃນຈິດໃຈ ແລະ ຈຸດປະສົງໃນການໂຄສະນາ;
- ແຕ່ງຕັ້ງຄະນະຮັບຜິດຊອບ: ການແຕ່ງຕັ້ງຄະນະຮັບຜິດຊອບຈະຕ້ອງສ້າງເປັນຂໍ້ຕົກລົງຄັກແດ່, ໂດຍອົງການທີ່ມີສິດອຳນາດເຊັນ, ໃນຂໍ້ຕົກລົງລະບຸບຸກຄົນ ແລະ ໜ້າວຽກລະອຽດ;
- ຄົ້ນຄວ້າ ແລະ ປຶກສາຫາລືກັບພາກສ່ວນທີ່ກ່ຽວຂ້ອງ: ບັນຫານີ້ສຳຄັນ ເພື່ອໃຫ້ແຜນການຈັດຕັ້ງປະຕິບັດມີເນື້ອໃນຄົບຖ້ວນ ແລະ ເປັນເອກະພາບ.
4.2. ການຂຽນ, ຜ່ານ ແລະ ສະເໜີຂໍອະນຸມັດແຜນທົດສອບຄວາມຮູ້ດ້ານກົດໝາຍ
ຄະນະຮັບຜິດຊອບ ຫຼື ບຸກຄົນທີ່ຮັບຜິດຊອບຂຽນແຜນຕ້ອງອີງໃສ່ຜົນການວິເຄາະຂໍ້ມູນລວມທັງຄວາມ ອາດສາມາດດ້ານພາຫະນະ, ວັດຖູປະກອນ, ເຄື່ອງມື, ບຸກຄະລາກອນ ແລະ ງົບປະມານຮັບໃຊ້ ເພື່ອຮັບປະກັນແຜນທີ່ຂຽນຂຶ້ນມານັ້ນ ສາມາດຈັດຕັ້ງປະຕິບັດ ບັນລຸຄາດໝາຍ, ສອດຄ່ອງກັບເປົ້າໝາຍ. ສຳລັບການຂຽນ ແຜນອາດຈະມອບໃຫ້ບຸກຄົນ ຫຼື ຄະນະຮັບຜິດຊອບຂຽນກໍໄດ້.
ທຸກແຜນການເຄື່ອນໄຫວສອບເສັງທົດສອບຄວາມຮູ້ດ້ານກົດໝາຍ ຄວນຜ່ານກອງປະຊຸມວິຊາການ ໂດຍ ສົມທົບກັບພາກສ່ວນທີ່ກ່ຽວຂ້ອງ ເພື່ອຄົ້ນຄວ້າປຶກສາຫາລືໃຫ້ກົມກຽວ, ລະອຽດ ແລະ ຈະແຈ້ງ. ເມື່ອແຜນ ການເຄື່ອນໄຫວຜ່ານການຄົ້ນຄວ້າຢ່າງລະອຽດແລ້ວ ຕ້ອງໄດ້ນຳສະເໜີຂັ້ນເທິງພິຈາລະນາອະນຸມັດ.
4.3. ການຈັດຕັ້ງປະຕິບັດແຜນ
- ຮຽກໂຮມຄະນະຮັບຜິດຊອບເພື່ອແຈ້ງໃຫ້ຊາບ, ປຶກສາຫາລືແບ່ງຄວາມຮັບຜິດຊອບ: ຕ້ອງໄດ້ຈັດກອງປະ ຊຸມເຊິ່ງໜ້າໃນການປະກອບຄໍາຄິດເຫັນ, ແບ່ງຄວາມຮັບຜິດຊອບວ່າໃຜຈະຮັບຜິດຊອບວຽກໃດຢ່າງເປັນເອກະພາບ, ກຳນົດແບບແຜນວິທີໃນການຈັດຕັ້ງປະຕິບັດ;
- ປະສານສົມທົບກັບພາກສ່ວນກ່ຽວຂ້ອງ: ຕ້ອງໄດ້ມີການປະສານງານ ຫຼື ປະສານສົມທົບກັບພາກສ່ວນທີ່ກ່ຽວຂ້ອງໃນການຈັດຕັ້ງປະຕິບັດຕາມແຜນການທີ່ໄດ້ເປັນເອກະພາບ, ເອົາໃຈໃສ່ບໍ່ໃຫ້ມີເຫດການທີ່ບໍ່ເປັນເອກະພາບ ຊຶ່ງຈະນໍາໄປສູ່ການຈັດຕັ້ງປະຕິບັດມີຄວາມຊັກຊ້າ, ບໍ່ມີຄຸນນະພາບເທົ່າທີ່ຄວນ;
- ເຄື່ອນໄຫວຈັດຕັ້ງປະຕິບັດແຜນຕົວຈິງ: ພາຍຫຼັງສຳເລັດກອງປະຊຸມແບ່ງຄວາມຮັບຜິດຊອບ, ເອກະພາບດ້ານການປະສານສົມທົບແລ້ວ ຈະຕ້ອງໄດ້ດຳເນີນການຈັດຕັ້ງປະຕິບັດໂດຍໄວ ແລະ ຖືກຕາມແຜນການທີ່ວາງໄວ້.
4.4. ສະຫຼຸບ, ປະເມີນຜົນ ແລະ ລາຍງານ
ພາຍຫຼັງສຳເລັດການຈັດຕັ້ງປະຕິບັດແຜນແລ້ວ ຄະນະຮັບຜິດຊອບ ຫຼື ພະນັກງານໂຄສະນາເຜີຍແຜ່ກົດໝາຍຕ້ອງໄດ້ສະຫຼຸບ, ສັງລວມຂໍ້ມູນຕ່າງໆ ພ້ອມທັງປະເມີນຜົນກ່ຽວກັບການເຄື່ອນໄຫວຈັດຕັ້ງປະຕິບັດແຜນຢ່າງ ຮອບດ້ານ ເພື່ອລາຍງານຂັ້ນເທິງຊາບ ແລະ ເປັນຂໍ້ມູນອ້າງອີງໃຫ້ແກ່ການຂຶ້ນແຜນສອບເສັງທົດສອບຄວາມຮູ້ດ້ານກົດໝາຍຄັ້ງຕໍ່ໄປໃຫ້ມີປະສິດທິພາບກວ່າເກົ່າ.
5. ວິທີການສອບເສັງ ແລະ ທົດສອບຄວາມຮູ້ດ້ານກົດໝາຍ
5.1. ການ​ເສັງ​ປາກ​ເປົ່າ​ 
ການ​ເສັງ​ປາກ​ເປົ່າ​ແມ່ນ​ການ​ເສັງ​ຊຶ່ງ​ໃນ​ນັ້ນ​ຜູ້​ເຂົ້າ​ເສັງ​ຕ້ອງ​ຕອບ​ບັນ​ດາ​ຄຳ​ຖາມ​ຂອງ​ຄະ​ນະນຳມະ​ການ​ກ່ຽວ​ກັບ​ເນື້ອ​ໃນ​ຕ່າງໆ​ ຂອງ​ກົດໝາຍໃດໜຶ່ງທາງ​ປາກ​ເປົ່າ​. 
5.2. ການ​ເສັງ​ຂຽນ​ 
ການ​ເສັງ​ຂຽນ​ແມ່ນ​ການ​ເສັງ​ຊຶ່ງ​ຜູ້​ເຂົ້າ​ເສັງ ​ຕ້ອງຕອບ​ບັນ​ດາ​ຄຳຖາມ​ກ່ຽວ​ກັບ​ເນື້ອ​ໃນ​ຕ່າງໆ​ຂອງ​ກົດໝາຍໃດໜຶ່ງທີ່​ແນ່​ນອນ​ດ້ວຍ​ການ​ຂຽນ​ຄວາມ​ຮັບ​ຮູ້​, ຄວາມ​ເຂົ້າ​ໃຈ​ຂອງ​ຕົນ​ຕໍ່​ເນື້ອ​ໃນ​ຂອງ​ກົດໝາຍນັ້ນ​ລົງ​ໃນໜ້າເຈ້ຍ​
ການ​ເສັງ​ຂຽນ​ຖືກນຳໃຊ້​ໃນ​ກໍ​ລະ​ນີ​ທີ່​ຕ້ອງ​ການ​ໂຄ​ສະ​ນາ​ເຜີຍ​ແຜ່​ທາງ​ກວ້າງ​ເນື້ອ​ໃນ​ຕ່າງໆ​ ຂອງ​ນິ​ຕິກຳໃດ  ໜຶ່ງທີ່​ແນ່​ນອນ​, ຕົວ​ຢ່າງ​: ການ​ເສັງ​ວິຊາ​ກົດໝາຍວ່າ​ດ້ວຍ​ການ​ຈະ​ລາ​ຈອນ​ທາງ​ບົກ​, ປະມວນກົດໝາຍອາຍາ, ກົດໝາຍວ່າດ້ວຍການດຳເນີນຄະດີອາຍາ,ປະມວນກົດໝາຍແພ່ງ,ກົດໝາຍວ່າດ້ວຍການດຳເນີນຄະດີແພ່ງ, ກົດໝາຍວ່າ​ດ້ວຍ​ການ​ປົກ​ປ້ອງ​ສິດ ​ແລະ ​ຜົນ​ປະ​ໂຫຍດ​ຂອງ​ເດັກ​, ກົດໝາຍວ່າ​ດ້ວຍ​ທີ່ດີນ ແລະ ກົດໝາຍວ່າດ້ວຍປ່າໄມ້, ກົດໝາຍວ່າດວ້ຍຄອບຄົວ ແລະ ກົດໝາຍ​​ອື່ນໆ​. 
5.3. ການເສັງ​ປາ​ຣາ​ໄນ (ມີ​ຫຼາຍ​ຄຳຕອບ​ໃຫ້​ເລືອກ​)​
ການ​ເສັງ​ປາ​ຣາ​ໄນ​ແມ່ນ​ການ​ເສັງ​ຊຶ່ງ​ຜູ້​ເຂົ້າ​ເສັງ​ຕອບຄຳຖາມ​ຕ່າງໆ ​ດ້ວຍ​ການ​ເລືອກ​ເອົາ​ຄຳຕອບ​ທີ່​ທາງ​ຄະ​ນະກຳມະ​ການ​ໄດ້​ກະ​ກຽມ​ໄວ້​ແລ້ວ​ທີ່​ເຫັນ​ວ່າ​ສອດ​ຄ່ອງ​ທີ່​ສຸດ​. ຈຸດ​ດີ​ຂອງ​ຮູບ​ການ​ນີ້​ແມ່ນ​ໄວ​, ກະ​ທັດ​ຮັດ​ ແລະ ​ບໍ່​ເສຍ​ເວ​ລາ​ຫຼາຍ​, ແຕ່​ຈຸດ​ອ່ອນ​ຂອງ​ມັນ​ມີ​ຢູ່​ບ່ອນ​ວ່າ​ຜູ້​ຈັດ​ຕັ້ງ​ການ​ເສັງ​ຕ້ອງ​ໃຊ້​ສະ​ຕິ​ປັນ​ຍາ​ຫຼາຍ​ໃນ​ການ​ກະ​ກຽມ​ຄຳຕອບ​ຕ່າງໆ ການ​ເສັງ​ປາ​ຣາ​ໄນ​ມີ 2 ຮູບ​ການ​ຄື​: 
ການ​ເສັງ​ເທິງໜ້າເຈ້ຍ ​ແລະ ​ການ​ເສັງ​ດ້ວຍ​ເຄື່ອງ​ເອ​ເລັກ​ໂຕຣ​ນິກ​. 
ນອກ​ຈາກ​ນີ້​, ກໍ​ຍັງ​ມີ​ການ​ເສັງ​ຊອກ​ຮູ້​ກົດໝາຍດ້ວຍ​ຮູບ​ການ​ອື່ນໆ​ອີກ​ເຊັ່ນ​ ໂດຍ​ຜ່ານ​ການ​ສະ​ແດງ​ລະ​ຄອນ​ສັ້ນ (ລະ​ຄອນ​ຊາວ​ບ້ານ​)​, ໂດຍ​ຜ່ານ​ເຄື່ອງ​ຄອມ​ພິວ​ເຕີ ... 
5.4. ຈັດກິດຈະກຳຖາມ-ຕອບກ່ຽວກັບກົດໝາຍ
ກິດຈະກຳຖາມ-ຕອບກ່ຽວກັບກົດໝາຍ ແມ່ນໜຶ່ງໃນວິທີການໂຄສະນາເຜີຍແຜ່ກົດໝາຍ ຊຶ່ງສາມາດດຳເນີນ ໄດ້ດ້ວຍການຈັດເວທີຖາມ-ຕອບໂດຍກົງ ຫຼື ຕິດພັນກັບພິທີການໂຄສະນາປາຖະກະຖາອື່ນໃຫ້ແກ່ກຸ່ມເປົ້າໝາຍ ໃດໜຶ່ງທີ່ແນ່ນອນ. ນອກນັ້ນ, ຍັງສາມາດຈັດກິດຈະກຳດັ່ງກ່າວຜ່ານສື່ມວນຊົນໄດ້ຕາມວິທີການອັນເໝາະສົມ.
ບັນດາອົງການທີ່ຮັບຜິດຊອບໂຄສະນາເຜີຍແຜ່ກົດໝາຍ ສາມາດຈັດກິດຈະກຳຖາມ-ຕອບກົດໝາຍທີ່ຢູ່ໃນ ຄວາມຮັບຜິດຊອບຂອງຕົນ ແລະ ບັນດາກົດໝາຍທີ່ກ່ຽວຂ້ອງໃຫ້ກຸ່ມເປົ້າໝາຍ.
5.5. ແບບປະເມີນ ແລະ ແບບສອບຖາມ
ການໃຊ້ແບບປະເມີນ ແລະ ແບບສອບຖາມ ແມ່ນການທົດສອບຄວາມຮູ້ທາງດ້ານກົດໝາຍອີກວິທີການໜຶ່ງ ຊຶ່ງອົງການທີ່ຮັບຜິດຊອບໂຄສະນາເຜີຍແຜ່ນິຕິກຳ ສາມາດສ້າງແບບປະເມີນ ແລະ ແບບສອບຖາມ ກ່ຽວກັບກົດໝາຍ ເພື່ອຮັບໃຊ້ໃຫ້ແກ່ວຽກງານໃດໜຶ່ງ ເຊັ່ນ ການຝຶກອົບຮົມ, ການໂຄສະນາເຜີຍແຜ່ນິຕິກຳທາງ ປາກເປົ່າ, ການສ້າງ ແລະ ຜະລິດສື່ໂຄສະນາເຜີຍແຜ່ນິຕິກຳ.
ການສ້າງແບບປະເມີນ ແລະ ແບບສອບຖາມກ່ຽວກັບກົດໝາຍ ສາມາດສ້າງຂຶ້ນໄດ້ດ້ວຍຫຼາຍວິທີຕາມ ຄວາມເໝາະສົມຂອງກຸ່ມເປົ້າໝາຍ ແລະ ອີງໃສ່ເງື່ອນໄຂຂອງອົງການທີ່ຮັບຜິດຊອບ ເຊັ່ນ ສ້າງເປັນຮູບແບບເຈ້ຍ ຫຼື ສ້າງເປັນຮູບແບບເອເລັກໂຕຣນິກ.
6. ບັນ​ດາ​ວຽກງານ​ທີ່​ຈຳເປັນ​ໃຫ້​ແກ່​ການສອບ​ເສັງ​ຄວາມຮູ້ດ້ານ​ກົດໝາຍ​
ປົກ​ກະ​ຕິ​ການສອບ​ເສັງ​ຄວາມຮູ້ດ້ານກົດໝາຍແຕ່​ລະ​ຄັ້ງ​ມີ 3 ຂັ້ນ​ຕອນ​ ແລະ ​ວຽກ​ຕົ້ນ​ຕໍ​ດັ່ງ​ນີ້​: 
6.1. ຂັ້ນ​ຕອນ​ກະ​ກຽມ​: 
ຄະນະຮັບຜິດຊອບ ຕ້ອງໄດ້ປຶກສາຫາລືກຳນົດເປົ້າໝາຍ, ເລືອກວິທີການທົດສອບຄວາມຮູ້ດ້ານກົດໝາຍ, ປຸກລະດົມ, ໂຄສະນາຂະບວນການ, ປະກາດກົດລະບຽບ, ເນື້ອໃນ ແລະ ແນະນໍາ.
· ສ້າງ​ແຜນ​ການ​ຈັດ​ຕັ້ງ​ການ​ສອບ​ເສັງ​;

· ແຕ່ງ​ຕັ້ງ​ຄະ​ນະ​ຈັດ​ຕັ້ງ​ການ​ສອບ​ເສັງ​, ຄະ​ນະ​ກຳມະ​ການ​ໃຫ້​ຄະ​ແນນ​; 

· ສ້າງ​ຄຳຖາມ ແລະ ​ກະ​ກຽມຄຳຕອບໃຫ້​ແກ່​ການ​ສອບ​ເສັງ​; 

· ​ສ້າງ​ລະ​ບຽບ​ການ​ໃຫ້​ຄະ​ແນນ ແລະ ລະບຽບການສອບເສັງ​.
6.2. ຂັ້ນ​ຕອນ​ດຳເນີນ​ການ​ສອບ​ເສັງ​: 
ຄະນະຮັບຜິດຊອບ ຕ້ອງໄດ້ປະຕິບັດຕາມວິທີການທົດສອບຄວາມຮູ້ດ້ານກົດໝາຍ ທີ່ໄດ້ເລືອກໄວ້ໃນ ເບື້ອງຕົ້ນ ພ້ອມທັງແຈ້ງຄືນໂດຍຫຍໍ້ໃຫ້ຜູ້ເຂົ້າຮ່ວມທົດສອບ ເພື່ອໃຫ້ແນ່ໃຈວ່າຜູ້ເຂົ້າຮ່ວມເຂົ້າໃຈແຈ້ງຕໍ່ວິທີການ, ຫຼັງຈາກນັ້ນ ຈຶ່ງດຳເນີນການທົດສອບຄວາມຮູ້ທາງດ້ານກົດໝາຍຕາມວິທີການທີ່ໄດ້ກຳນົດໄວ້.
· ປຸກ​ລະ​ດົມ​ຂະ​ບວນ​ການ​ສອບ​ເສັງ​ ແລະ ​ປະ​ກາດ​ກົດ​ລະ​ບຽບ​, ເນື້ອ​ໃນ ຫຼື ຄຳຖາມ​ຂອງ​ການ​ເສັງ​; 
· ໂຄ​ສະ​ນາ​ກ່ຽວ​ກັບ​ການ​ສອບ​ເສັງ​; 
· ແນະນຳ​, ຕິດ​ຕາມ​, ຊຸກ​ຍູ້​ການ​ຜັນ​ຂະ​ຫຍາຍ​ເນື້ອ​ໃນ​ການ​ສອບ​ເສັງ​; 
· ຈັດ​ຕັ້ງ​ການ​ເສັງ​ ແລະ ໃຫ້​ຄະ​ແນນ​. 
6.3. ຂັ້ນ​ຕອນ​ສະ​ຫຼຸບ​ການ​ສອບ​ເສັງ​. 

ການສະຫຼຸບຜົນການສອບເສັງເປັນ​ວຽກ​ສຸດ​ທ້າຍ​ຂອງ​ຄະ​ນະກຳມະການ​ຈັດ​ຕັ້ງ​ແນ​ໃສ່​ຕີ​ລາ​ຄາ​ຮອບ​ດ້ານ​ຜົນ​ຂອງ​ການ​ເສັງ​, ຖອດ​ຖອນ​ບົດ​ຮຽນ​ກ່ຽວ​ກັບ​ວິ​ທີ​ຈັດ​ຕັ້ງ ​ແລະ ​ການ​ຜັນ​ຂະ​ຫຍາຍ​ແຜນ​ການ​ເສັງ​, ຈາກ​ນັ້ນ​ກໍ​ເສີມ​ຂະ​ຫຍາຍ​ຜົນ​ຂອງ​ການ​ເສັງ​ໃນ​ວຽກ​ງານ​ເຜີຍ​ແຜ່​ກົດໝາຍ​, ວາງ​ທິດ​ທາງ​ໃຫ້​ແກ່​ການ​ຈັດ​ຕັ້ງ​ການ​ເສັງ​ໃນ​ຄັ້ງ​ຕໍ່​ໄປ​, ພ້ອມ​ກັນ​ນັ້ນ​ກໍ​ມອບ​ລາງ​ວັນ​ໃຫ້​ແຕ່​ລະ​ປະ​ເພດ​. ຜົນ​ຂອງ​ການ​ເສັງ​ຈະ​ຕ້ອງ​ປະ​ກາດ​ຢ່າງ​ກວ້າງ​ຂວາງ​ດ້ວຍ​ຫຼາຍ​ຮູບ​ການ​ເຊັ່ນ​ຈັດ​ຕັ້ງ​ພິ​ທີ​ສະ​ຫຼຸບ​ແລະ​ມອບ​ລາງ​ວັນ​, ປະ​ກາດ​ທາງ​ພາ​ຫະ​ນະ​ສື່​ມວນ​ຊົນເພື່ອ​ແນ​ໃສ່​ທັງ​ເສີມ​ຂະ​ຫຍາຍ​ຜົນ​ຂອງ​ການ​ເສັງ​, ລະ​ດົມ​ຜູ້​ເຂົ້າ​ຮ່ວມ​ການ​ເສັງ​, ທັງ​ເປັນ​ການ​ສົ່ງ​ເສີມ​, ລະ​ດົມ​ກາລັງ​ໃຈ​ປະ​ຊາ​ຊົນ​ຊອກ​ຮູ້​ກົດໝາຍ ແລະ​ ປະ​ຕິ​ບັດ​ກົດໝາຍ​. 

ຄະນະຮັບຜິດຊອບ ຈະທົດສອບຄວາມຮູ້ດ້ານກົດໝາຍດ້ວຍວິທີໃດກໍຕາມ ພາຍຫຼັງດຳເນີນການທົດສອບ ຫຼື ສອບເສັງສຳເລັດແລ້ວ ຕ້ອງໄດ້ປະເມີນຜົນການສອບເສັງດ້ວຍວິທີການທີ່ເໝາະສົມ ພ້ອມທັງສະຫຼຸບຜົນການສອບເສັງນັ້ນຢ່າງລະອຽດ.

